
"బాపన్న బంగారు బాలన్న" ఆ వయసు

పాటలకు నిదురలో పవ్వళించిన సొగసు


             ఆసొగసె ఆహోయలె దేవీ

             నీ సోయగము వయసుకావే !


మెళ్లోన పులిగోరు కాళ్ల గజ్జల వయసు

ఒళ్లు బంగరుతొనల ఒరుసుకొను నాసొగసు


             ఆసొగసె ఆహోయలె దేవీ

             నీ సోయగము వయసుకావే !


తప్పటడుగుల కులికి తలుపుదాటిన వయసు

కప్పురపు వాసనలు గంధమలదిన సొగసు


             ఆసొగసె ఆహోయలె దేవీ !

             నీ సోయగము వయసుకావే !


ఆనాడె నీకొరకు అన్వేషినగు వయసు

అందాల నెలపాప నడిగివేడిన సొగసు


             ఆసొగసె ఆహోయలె దేవీ !

             నీ సోయగము వయసుకావే !

